
Ed. 416. Nefndarálit [105. mál]
um frv. til 1. um breyt. á 1. nr. 94 5. júní 1947, um framleiðsluráð landbúnaðarins,
verðskráningu, verðmiðlun og sölu á landbúnaðarvörum o. fl.

Frá minni hl. landbúnaðarnefndar.

Nefndin hefur klofnað um frumvarp þetta. Meiri hlutinn vill samþykkja það
án nokkurra breytinga. Ég tel það meingallað, bæði að efni og formi, og ekki alveg
vansalaust Alþingi að gera það að lögum óleiðrétt, þótt efni þessi væri skaplegra.

Með frv. er ákveðið að leggja niður Grænmetisverzlun ríkisins, sem hefur starfað
um tveggja áratuga skeið. A rústum hennar á samkv. frv. að rísa "Grænmetisverzlun
landbúnaðarins". Þeirri stofnun á að selja eða leigja fasteignir Grænmetisverzlunar
ríkisins, sem vafalaust eru nokkurra milljóna virði. Ekki er þess getið, hvaðan á
að taka fé til kaupanna eða hver á að leggja það fram. Hin nýja stofnun á fram-
vegis að annast verzlun með kartöflur og annað grænmeti "í umboði" framleiðslu-
ráðs landbúnaðarins. ÞÓ er gert ráð fyrir, að framleiðsluráðið geti framselt öðrum
einkasölurétt sinn að einhverju leyti, því að á öðrum stað í frv. segir: "Enginn má
verzla með kartöflur, gulrófur, gulrætur né hvers konar gróðurhúsaframleiðslu í
heildsölu nema með leyfi framleiðsluráðs. Leyfi skal veitt til eins árs í senn."
Engin almenn skilyrði eru sett fyrir veitingu slíkra heildsölueinkaleyfa. Virðist
eiga að úthluta þeim árlega eins og styrkjum eða heiðursmerkjum.

Ríkisstjórninni er í frv. áskilinn einkaréttur til að flytja til landsins "kartöflur
og nýtt grænmeti", þó skal ráðherra, áður en hann ákveður innflutning, "leita sam-
þykkis framleiðsluráðs", segir í frv., og má innflutningur á landbúnaðarvörum því
aðeins fara fram, "að innlend framleiðsla fullnægi ekki notkunarþörfinni, að dómi
framleiðsluráðs. "

Verður ekki annað séð af frv. en að framleiðsluráð landbúnaðarins geti einnig
ráðstafað heildsöluleyfum með einkarétti á verzlun með þær landbúnaðarvörur,
sem það vill leyfa innflutning á, þótt þær séu ekki framleiddar hér á landi, eins og
t. d. laukur, og verzlun með þær snerti á engan hátt hagsmuni íslenzks landbúnaðar.
Framseljanlegur einkasöluréttur. eins og gert er ráð fyrir í frv., mun vera nýmæli



í íslenzkum lögum og þótt víðar væri leitað og frumlegt að gera ráð fyrir árlegri
úthlutun einkasöluleyfa til heildsala.

Látið er í veðri vaka, að frv. sé flutt til þess að bæta aðstöðu íslenzks land-
búnaðar og þá sérstaklega samtaka framleiðenda landbúnaðarvara. Sölufélag garð-
yrkjumanna og Samband eggjaframleiðenda eiga samkv. frv. að fá einn atkvæðis-
lausan fulltrúa hvort um sig á fundum framleiðsluráðs, þegar rætt er um málefni.
er þessi samtök varða. Fulltrúar þessara samtaka, sem mætt hafa á fundum land-
búnaðarnefnda, fullyrða þó, að aðstaða þessara samtaka muni ekki breytast að
neinu ráði frá því sem nú er, þótt frv. verði að lögum. Sé þetta rétt, -- og það er
vafalaust rétt að því er eggjaframleiðendur varðar, - og ef ekki er með frv. stefnt
að gerbreyttu sölufyrirkomulagi garðávaxta og grænmetis, eins og sumir halda
fram, heldur aðeins að því að fela framleiðsluráði sölu þessara nauðsynjavara, i
stað þeirra manna, sem stjórnað hafa rekstri Grænmetisverzlunar ríkisins um fjölda
ára, þá er eftir að meta það, hversu réttmæt og heppileg sú ráðstöfun er.

í þeim lögum, er nú gilda um Grænmelisverzlun ríkisins, er lögð megináherzla
á, að sú stofnun skuli jöfnum höndum gæta hagsmuna framleiðenda og neyt-
enda. Þetta er erfitt hlutverk, því að hér er vandratað meðalhófið: Neytendum
þarf að tryggja, að kartöflur geti verið á hvers manns borði við skaplegu verði
árið um kring, framleiðendum vel viðunandi verð fyrir vöru þeirra. En íslenzk
kartöfluframleiðsla er stopulli og óvissari en í flestum löndum öðrum. Enginn getur
vitað, þegar líður að miðju sumri, hvort hún kann að hausti að nema helmingi
þess, sem landsmenn þarfnast yfir árið, eða langt umfram neyzluþörf, þótt það
sé næsta sjaldgæft. Þar við bætist, að íslenzkar kartöflur þola illa geymslu og eru
taldar lítt hæfar til framleiðslu iðnaðarvöru.

Nú ber svo undarlega við, að enginn vill halda því fram, að þeir menn, sem
stjórnað hafa Grænmetisverzlun .ríkisins á annan áratug, hafi brugðizt ætlunar-
verki sínu í meginatriðum. Það er almennt viðurkennt, að sú stofnun hafi verið
rekin með stakri samvizkusemi og frábærri reglusemi. Eina alvarlega ásökunin,
sem heyrzt hefur, að stofnunin hafi vanrækt að styðja ræktun úrvalskartaflna með
fjárframlögum, hefur verið hrakin eftirminnilega. Hitt heyrist undir væng, að
ástæðan til þess, að framleiðsluráð landbúnaðarins ágirnist nú að taka að sér sölu
á kartöflum, þótt það hafi ekki hingað til farið með sölu á neinum öðrum landbún-
aðarvörum, sé sú, að því þyki Grænmetisverzlunin ekki hafa látið sér nógu annt
um hagsmuni framleiðenda. En hverjir eru framleiðendur kartaflna? Það eru ekki
fyrst og fremst bændur, heldur er það sannað af opinberum skýrslum, að helmingur
kartöfluframleiðslunnar fer fram í kaupstöðum og kauptúnum, og fer þeirra hluti
í framleiðslunni vaxandi frá ári til árs. Kartöfluframleiðendur í kaupstöðum og
kauptúnum eru yfirleitt ekki í bændasamtökunum, sem kjósa framleiðsluráðið. Það
er nógu vafasamt og mjög vefengt, að bændur almennt krefjist þess af framleiðslu-
ráðinu, að það fari að taka að sér alla kartöfluverzlun landsins, en hitt er víst, að
framleiðendur í kaupstöðum og kauptúnum standa ekki að þeirri kröfu. Þeir hafa
ekki verið að spurðir. En í kaupstöðum og kauptúnum er einnig meginþorri þeirra,
sem kaupa kartöflur, neytendurnir. Þeirra álits hefur ekki heldur verið leitað.
Neytendasamtökin í Reykjavík, ungur félagsskapur, en þegar allfjölmennur, hefur
mótmælt frv. kröftuglega. Neytendur og framleiðendur í kaupstöðum og kauptúnum
hafa fyllstu ástæðu til að líta á frv. með tortryggni og óttast, að þröngir hagsmunir
nokkurs hluta framleiðenda verði fremur látnir ráða en áður, ef það verður að
lögum.

Engir fulltrúar neytenda hafa verið kvaddir til að starfa að undirbúningi frv.
Engum fulltrúum neytenda er ætlað að hafa nokkur áhrif á meðferð kartöflu- og
grænmetisverzlunarinnar framvegis, verði frv. að lögum.

Með því ofurkappi, sem lagt er á framgang þessa frv., er því vakin tortryggni
neytenda í garð framleiðenda, kaupstaðabúa í garð bænda, og stefnt að ófriði um
afurðasölumál landbúnaðarins, sem getur orðið bændum miklu óhagstæðara en



þótt þeir yrðu um stund að búa við það fyrirkomulag, sem verið hefur á kartöflu-
og grænmetisverzlun, meðan löggjöf um það væri tekin til endurskoðunar. Þá endur-
skoðun eiga fulltrúar minni hluta kartöfluframleiðenda, sem standa að þessu frv.,
ekki að annast einir, heldur eiga fulltrúar neytenda og þeirra, sem nú annast sölu
og dreifingu vörunnar, fullan rétt á að vera þar með í ráðum.

Ég legg því til, að frv. verði afgreitt með svofelldri

RÖKSTUDDRI DAGSKRÁ:
í trausti þess, að ríkisstjórnin skipi nefnd 5 manna, tilnefnda af framleiðsluráði

landbúnaðarins, Alþýðusambandi íslands, Neytendasamtökunum, Sambandi is-
lenzkra samvinnufélaga og Grænmetisverzlun ríkisins, til þess að endurskoða gildandi
löggjöf um sölu á kartöflum og grænmeti, tekur deildin fyrir næsta mál á dagskrá.

Alþingi, 27. febr. 1956.

Finnbogi R. Valdimarsson.


